
ABSTRAK 

Kajian Ini bertujuan untuk mengkaji persepsi dan tahap pengetahuan pengguna 
terhadap produk makanan organik di Bandaraya Kota Kinabalu, menentukan samaada 
jantina, umur, tahap pendidikan dan pendapatan bulanan isi rumah mempengaruhi 
faktor pembelian makanan organik oleh pengguna, dan menentukan kesanggupan 
pengguna untuk membayar harga produk makanan organik lebih tinggi berbanding 
produk makanan konvensional. Borang soal selidik diedarkan di empat buah kompleks 
beli belah di Kota Kinabalu dan seramai 350 orang responden telah mengambil 
bahagian. Borang soal selidik terdiri daripada empat bahagian iaitu maklumat 
demografi, pengetahuan tentang makanan organik, faktor-faktor pembelian makanan 
organik dan persepsi terhadap makanan organik. Hasil ujian deskriptif menunjukkan 
persepsi majoriti responden bersetuju bahawa makanan organik adalah lebih 
menyihatkan kerana tiada sisa racun perosak (89.4%), lebih mesra alam sekitar 
(84.5%), lebih mahal berbanding makanan konvensional (59.4%) dan lebih berkualiti 
(62.0%). Majoriti pengguna mempunyai pengetahuan tentang makanan organik. 
Peratusan skor tetinggi adalah skor baik dengan 48.9%. Ujian khi-kuasa dua 
menunjukkan terdapat hubungan yang signifikan antara jantina (x2=40.131, df=7, 
p=O.OOO), umur (x2=118.117, df=35, p=O.OOO), tahap pendidikan (x2=93.574, 
df=21, p=O.OOO) dan pendapatan bulanan (x2=93.574, df=21, p=O.OOO) dengan 
penerimaan terhadap makanan organik. 57.4% responden menyatakan tidak sanggup 
untuk membayar lebih bagi mendapatkan makanan organik. Kesimpulannya, majoriti 
responden mempunyai pengetahuan di tahap yang baik tentang makanan organik dan 
persepsi keseluruhan pengguna terhadap makanan organik adalah baik tetapi masih 
ramai pengguna tidak sanggup untuk membelanjakan lebih wang bagi mendapatkan 
produk makanan organik. 

ABSTRACT 

CONSUMERS PERCEPTION ON ORGANIC FOOD IN KOTA KINABALU 

The purpose of this research is to study the consumer perception and knowledge level 
toward organic food in Kota Kinabalu city, in which to determine whether gender, age, 
level of education and monthly income will influence the consumer in purchasing 
organiC product, and to determine the willingness of consumer to pay the higher price 
of organic food compare to conventional food product. Questionnaires have been 
distributed to four shopping complexes at Kota Kinabalu and a number of 350 
respondents have taken part in this exercise. Questionnaires consist of 4 sections; 
which is demographic information, knowledge of organic food, purchasing factor, and 
the perceptions towards organic food. Descriptive test result shows majority of the 
respondent agrees that organic foods are healthier because of the absences of 
pesticide residue (89.4%), more environmental friendly (84.5%), more expensive 
than conventional food (59.4%), and better in quality (62.0%). Majority of consumer 
are knowledgable on organic, scoring good score on highest score percentage, which 
is 48.9%. Chi-square test shows that there is a significant relationship between sex 
(Ji =40.131, df=7, p=O.OOO), age (Ji =118.117, df=35, p=O.OOO), level of education 
rJi=93.574, df=21, p=O.OOO) and monthly income (Ji=93.574, df=21, p=O.OOO) with 
the acceptance of organic foods. 57.4% of respondent says that they are not willing to 
pay more for organic food. As conclusion, majority of the respondents have a good 
knowledge of organic food and the overall perceptions towards organic food is good, 
although there is still a large number of consumers that are unwilling to pay more for 
organic food products. 

BABl 

PENGENALAN 

1.1 Pendahuluan 

Salah satu sektor dalam industri makanan yang sedang berkembang pesat pada dekad 

ini adalah makanan organik. Makanan organik dijamin penghasilan dan 

pemprosesannya dengan mengelakkan penggunaan baja sintetik, racun serangga, 

hormon, organisma yang diubahsuai secara genetik dan sinaran (Achilleas & 

Anastasios, 2008). Pertanian organik, secara tradisinya mewakili pendirian teguh 

terhadap peningkatan industri pertanian konvensional. Kajian terdahulu telah 

menunjukkan bahawa petani organik berbeza daripada petani konvensional dari aspek 

sikap mereka terhadap isu alam sekitar dan kebajikan haiwan. Perhatian terhadap 

makanan yang dihasilkan secara organik semakin meningkat di serata dunia 

disebabkan oleh keprihatinan pengguna tentang amalan pertanian intensif dan 

kesannya terhadap kesihatan manusia dan juga terhadap alam sekitar (Wier et at, 

2008). ]umlah jualan produk organik meliputi 1 hingga 2 peratus daripada jumlah 

jualan produk makanan dan minuman dunia. Pasaran dunia bagi produk organik 

bernilai USD$23 billion pada tahun 2002 (Radman, 2005). Lingkungan hasilan organik 

pada masa kini bukan sahaja terdiri daripada buah·buahan, sayur·sayuran dan 

produk daging, tetapi juga telah berkembang kepada kekacang, tepung, bijirin, coklat, 

ais krim, minuman bir, wain, jus buah-buahan dan produk tenusu ditambah pula 

dengan produk bukan makanan seperti pati minyak aromaterapi, syampu, dan 

kosmetik (Aarset et aI., 2004). 

Pengguna juga menunjukkan minat terhadap isu berkaitan makanan dan 

kesihatan. Kesihatan merupakan kriteria penting bagi pembelian dan merupakan 

parameter kuallti bagi kebanyakan pengguna. Kajian telah menunjukkan bahawa 

masyarakat umum sangat prihatin tentang risiko yang berpotensi seperti sisa racun 

perosak dalam makanan. Penggunaan racun perosak dilihat berkaitan dengan kesan 

jangka panjang terhadap kesihatan. Walaupun tiada bukti yang jelas bahawa 

makanan organik adalah lebih menyihatkan, pengguna melihat makanan yang dilabel 

sebagai organik adalah lebih menyihatkan berbanding makanan konvensional 

(Magnusson et al., 2003). 

Keprihatinan terhadap alam sekitar merupakan sebab lain pembelian makanan 

organik. Sepanjang dua dekad yang lalu, perkembangan kesedaran persekitaran di 

sam ping keprihatinan terhadap makanan yang lebih selamat telah membawa manusia 

kepada persoalan tentang amalan pertanian moden. Ini dapat ditunjukkan dengan 

peningkatan dalam permintaan terhadap hasilan organik, di mana ianya dilihat 

sebagai kurang merosakkan alam sekitar. Oleh itu, keprihatinan soal kesihatan 

manusia dan alam sekitar menjadi dua motif paling umum dalam pembelian makanan 

organik (Marvin et al., 2007). 

Dalam kajian terdahulu, didapati bahawa pengguna memiliki minat dan sikap 

positif terhadap makanan yang dihasilkan secara organik. Tetapi, kadar pengguna 

yang membeli makanan organik masih berada di tahap yang rendah. Salah satu 

daripada sebabnya adalah kerana makanan organik mencapai tahap premium melebihi 

makanan konvensional. Tahap premium juga menjadi sekatan terhadap 

perkembangan kerana pengguna kadangkala menyangka bahawa makanan organik 

adalah terlalu mahal (Radman, 2005). Antara masalah lain masa kini adalah 

kekurangan batas waktu bagi 'infrastruktur jualan'. Terdapat peningkatan permintaan 

terhadap produk organik, tetapi bekalan harus melepasi beberapa peringkat dan 

saluran sebelum ia dapat sampai kepada pengguna. Kini, saluran tersebut sering tidak 

mencukupi, tidak stabil dan f1eksibel dan boleh menyebabkan gangguan pada bekalan. 

Oleh itu, pembahagian yang lebih baik dapat membantu meningkatkan permintaan 

terhadap produk tersebut (Wier & Calverley, 2002; O'Donovan & Mccarthy, 2002; 

Zanoli & Naspetti, 2002). 

Siti Nor Bayaah Ahmad dan Nurita Juhdi (2010) menyatakan bahawa, individu 

yang pernah mendapatkan makanan organik tetapi telah berhenti membelinya untuk 

satu jangka masa dengan individu yang tidak pernah mendapatkan makanan organik 

adalah berbeza. Apabila pengguna memilih samaada untuk membeli atau tidak 

makanan organik, ianya jelas melibatkan set faktor kompleks yang sukar ditafsirkan. 

Oi Malaysia, makanan organik dikategorikan dalam fasa permulaan di mana tidak 

ramai pengguna menyedari tentangnya. Kajian yang dijalankan adalah untuk 

mendapatkan lebih pemahaman tentang pemilihan produk makanan dikalangan 

pengguna Malaysia. Ini dapat membantu dalam membezakan pembeli di kawasan 

yang berbeza termasuk yang tidak membeli makanan organik. banyak kajian 

menunjukkan bahawa satu faktor utama yang menjadi penghalang kepada 

pengambilan makanan organik adalah harganya. Oalam kajian tersebut juga, wanita 

lebih bersetuju berbanding lelaki bahawa mereka akan membeli makanan organik jika 

ianya lebih murah dan mudah didapati. 

1.2 Objektif 

1. Mengkaji persepsi dan tahap pengetahuan pengguna terhadap produk 

makanan organik di Bandaraya Kota Kinabalu. 

2. Menentukan sama ada jantina, umur, latar belakang pendidikan dan 

pendapatan bulanan isi rumah mempengaruhi faktor pembelian makanan 

organik oleh pengguna 

3. Menentukan kesanggupan pengguna untuk membayar harga prod uk organik 

lebih tinggi berbanding produk makanan konvensional. 

BAB2 

ULASAN KEPUSTAKAAN 

2.1 Definisi Makanan Organik 

Pelbagai terma berbeza digunakan bagi menamai makanan organik. Contoh lazim 

adalah makanan yang dihasilkan secara biologikal, asli, ekologikal, altematif, tanpa 

semburan, be bas dari racun perosak atau mesra alam. Penghasilan makanan organik 

tidak menggunakan bahan kimia sintetik seperti bahan penggemuk dan racun 

serangga. Haiwan ternakan pula tidak dirawat dengan ubatan bagi mengelakkan 

penyakit. Oleh itu, bahan akhir organik mungkin tidak mengandungi sisa-sisa bahan 

kimia tersebut (Schifferstein dan Oude Ophuist, 1998). 

Berdasarkan Suruhanjaya Codex Alimentarius (2001), makanan organik 

merupakan produk pertanian organik. Pertanian organik menggunakan sistem 

pengurusan penghasilan holistik yang menggalakkan dan meningkatkan kesihatan 

agro-ecosystem, termasuk biodiversiti, kitaran biologi, dan aktiviti biologi tanah. 

Sistem penghasilan organik adalah berdasarkan kepada sistem penghasilan yang teliti 

yang mensasarkan pencapaian agro-ecosystem yang optima. Terma seperti 

'biologikal' dan 'ekologikal' juga digunakan dalam usaha mentafsirkan sistem organik 

dengan lebih jelas. Keperluan bagi makanan yang dihasilkan secara organik adalah 

berbeza berbanding produk pertanian lain dari segi prosedur penghasilan. 

2.2 Industri Makanan Organik 

Sisa racun perosak dalam makanan, hormon, dan juga kes BSE dan dioksin telah 

melunturkan keyakinan pengguna terhadap amalan pertanian kontemporari. 

Pengguna telah menjadi semakin prihatin terhadap aspek kesihatan dan kaitannya 

dengan makanan. Tambahan pula, kesedaran terhadap persekitaran semakin 



meningkat. Sebagai akibat, sesetengah pengguna menggunakan pertanian organik, 

yang dikatakan sebagai lebih lebih bersih dan menghasilkan makanan yang lebih 

menyihatkan (Verdurme et a/., 2002). Selaras dengan evolusi ini, perkembangan pesat 

pertanian organik sebelum ini dilihat sebagai fenomena terpencil, perlulah didaftarkan 

(Canavari et a/., 2001). 

Ketika kebanyakan pengguna memiliki pandangan positif terhadap makanan 

organik, peratusan pengguna yang membeli makanan organik masih berada di tahap 

yang rendah (Sahota, 2009; Padel et a/., 2009). Minat pengguna terhadap makanan 

organik telah meningkat dengan hebat dalam kebanyakan negara perindustrian 

selama 10 tahun yang lalu. Walaubagaimanapun, pengambilan makanan organik di 

kebanyakan negara tersebut hanya merangkumi peratusan kecil dari keseluruhan 

peratusan pengambilan makanan. Pada masa kini, pengeluar organik masih 

menduduki pasaran kecil tetapi tetap mempunyai potensi yang lebih besar pada masa 

akan datang (Wier dan Calverly, 2002). 

2.2.1 Peringkat Global 

Penjualan makanan dan minuman organik terus meningkat di serata dunia. Sejajar 

dengan perkembangan pasaran, permintaan barangan organik telah meningkat 

melebihi hasil musim tempatan. Barangan organik kini termasuk rangkaian luas 

produk tropikal (seperti pisang, kopi, teh, koko, dan rempah), hasilan bermusim 

(seperti epal, pear, daun selaga, dan asparagus), hasilan dalam tin dan beku, daging, 

telur, susu, keju, dan makanan terproses (seperti makanan bayi, pasta, sos, dan 

minuman buah-buahan) (Raynolds, 2004). Walaupun penghasilan hasil bumi organik 

semakin meningkat merentasi dunia, pasarannya lebih tertumpu kepada negara 

perindustrian. Amerika Utara dan Eropah Barat meliputi jumlah besar hasil global. 

Permintaan pengguna tertumpu kepada dunia perindustrian berkemungkinan 

besar kerana harga premium produk organik. Penduduk di negara perindustrian 

kebanyakannya berada di kelas pertengahan berpendidikan tinggi, dan ini menjadi 

sebab mengapa kebanyakan penjualan makanan dan minuman organik tertumpu di 

negara-negara tersebut. Pada masa kini, semakin banyak negara yang maju secara 

ekonomi dan populasi berpendidikan tinggi dan berada semakin bertambah, 

permintaan terhadap produk organik semakin meningkat. Ini mengakibatkan jualan 

produk organik tidak hanya tertumpu kepada beberapa negara (Sahota, 2004). 

Banyak negara maju mempunyai populasi di bawah garisan kemiskinan yang besar, 

dan ini menyebabkan pasaran produk organik sukar untuk berkembang. 

Walaubagaimanapun, di negara seperti China, Brazil, dan Afrika Selatan, masa 

hadapan pasaran organik di Iihat cerah. Pertumbuhan ekonomi yang pesat di negara 

tersebut akan menyebabkan kelas sosial atasan untuk berkembang, dan ini akan 

membentuk pasaran makanan dan minuman organik. 

Pelabelan atau penggunaan logo untuk sesuatu produk makanan itu sebagai 

makanan organik adalah ditentukan oleh sesuatu badan kawalselia di sesebuah 

negara tersebut. Untuk negara-negara di Eropah ianya dikawal selia di bawah 

peraturan EU-regulation 2092/9, di Jepun oleh Japanese Organic Agriculture 

Association (JOAA) dengan logo JAS, dan pelbagai pertubuhan di sesebuah negara 

tersebut. Kesemua pertubuhan ini dikawal selia badan induk industry organik 

antarabangsa iaitu 711e Federation of Organic Agriculture Movement (IFOAM) yang 

beribu pejabat di Jerman. Pertubuhan ini telah melantik agensi International Organic 

Accreditation SelVices Inc (IOAS) sebagai agensi yang menjalankan tugas 

mengakreditasi untuk pengeluaran sijil pengesahan produk organik di negara yang 

menjadi ahli. Produk-produk organik yang telah mendapatkan pengesahan dan 

menggunakan logo tertentu adalah terdiri daripada pelbagai jenis makanan seperti 

sayur-sayuran, buah-buahan, produk tenusu, biji-bijian, pelbagai jenis jus, makanan 

bayi dan produk bukan makanan seperti bahan kosmetik dan pakaian. 

2.2.2 Peringkat Malaysia 

Menurut Jabatan Pertanian Malaysia (2002), pertanian secara organik mula 

diperkenalkan di negara ini dalam tahun 1987. Pada masa ini ia telah mendapat 

sambutan oleh pengguna dan mula diusahakan secara komersil. Pada masa ini produk 

makanan organik seperti buah-buahan dan sayur-sayuran yang dihasilkan hanya 

dipasarkan di kawasan Lembah Klang dan bandar-bandar utama seperti Johor Bahru, 

Ipoh dan Pulau Pinang. Masalah yang dihadapi oleh pengguna adalah kurangnya 

pelabelan atau persijilan yang mengesahkan bahawa sesuatu procluk itu dihasilkan 

dari sistem perladangan yang benar-benar secara organik. Pengguna juga tidak dapat 

membezakan produk organik dengan produk yang dihasilkan secara ladang 

konvensional. Mereka juga keliru dengan penggunaan pelabelan produk tersebut 

dengan nama green food, pesticide free, chemical free, eco-friendly, safe food, dan 

pelbagai lagi yang menggunakan nama pengeluar. 

Pada awal 1990-an di Malaysia, banyak perintis penghasilan organik atau 

inisiatif promosi bermula seperti Ladang Organik Pulau Pinang (1992), Pusat Hidupan 

Berterusan (Gopeng, Perak), Ladang Organik Kuantan, Ladang Eko (Rompin, Negeri 

Sembilan, 1991) dan Ladang Nakim (Seremban, Negeri Sembilan, 1991) (Ong, 2001). 

Pada tahun 2005, jumlah kawasan di bawah pertanian organik di Malaysia adalah 

sebanyak 600 hektar, iaitu mewakili 0.01% dari jumlah keseluruhan tanah pertanian 

(Yussefi, 2005). Penghasilan tempatan dilaporkan terhad kepada sayur-sayuran dan 

buah-buahan, dan tiada penternakan haiwan organik dimulakan. Perladangan organik 

di Malaysia terbatas kepada pertumbuhan sayuran. Hanya terdapat sedikit buah­

buahan yang ditanam secara organik. Keluasan ini semakin meningkat pada tahun 

2008. Jadual 2.1 menunjukkan bilangan dan keluasan ladang yang menerima 

pensijilan organik pada tahun 2008. 

ladual 2.1: Bilangan dan keluasan ladang yang menerima pensijilan organik 

Negeri Bilangan 

Johor 5 

Pahang 7 

Perak 1 

Selangor 2 

Negeri Sembilan 3 

Kedah 1 

Kelantan 1 

Sarawak 1 

Jumlah 21 

Sumber: Jabatan Pertanian Malaysia, 2008 

2.2.3 Skim Organik Malaysia (SOM) 

Keluasan (hektar) 

164.26 

304.94 

2.4 

18.87 

613.22 

1.6 

76 

0.6 

1182.09 

Skim Organik Malaysia merupakan program pensijilan yang dilaksanakan oleh Jabatan 

Pertanian bagi mengenal pasti ladang yang menanam tanaman secara organik 

mengikut kriteria dan keperluan yang dinyatakan dalam Piawaian Skim Organik 

Malaysia. Piawaian bagi Pertanian Organik adalah berdasarkan Piawaian Malaysia, MS 

1529:2001 yang menyatakan tentang penghasilan, pemprosesan, pelabelan dan 

pemasaran makanan yang dihasilkan berasaskan tumbuhan secara organik. Piawaian 

Skim Organik Malaysia diaplikasikan kepada ladang-Iadang tumbuhan tidak terproses 

dan produk tumbuhan yang ingin menggunakan pelabelan deskriptif yang merujuk 

kepada kaedah penghasilan organik. Pensijilan untuk penghasilan organik di bawah 

Skim Organik Malaysia akan dikeluarkan jika ladang tersebut menuruti keperluan 

Piawaian SOM (Kementerian Pertanian Malaysia, 2009). 

Jabatan Pertanian bertanggungjawab dalam melaksanakan skim organik. 

Persetujuan bagi pemberian status ladang organik terletak kepada Jawatankuasa 

Pensijilan. Antara kebaikan Skim Organik Malaysia kepada peladang adalah hasil yang 

dikeluarkan oleh ladang tersebut yang diakui sebagai organik akan dibenarkan untuk 

memaparkan logo Organik Malaysia pada produk tersebut serta ditawarkan untuk 

dijual pada harga premium. Bagi pengguna pula, skim ini memberi jaminan kepada 

pengguna bahawa produk organik yang mereka dapatkan adalah benar-benar 

dihasilkan secara organik dan tidak mengandungi sisa kimia yang tidak diperlukan. 

Bagi alam sekitar dan pekerja pula, ketiadaan baja kimia dan racun serangga di 

ladang organik akan mengurangkan kes keracunan pad a pekerja secara drastik. Skim 

ini dibuka kepada semua peladang yang terlibat dalam penghasiJan primer produk 

organik segar (Kementerian Pertanian Malaysia, 2009). Rajah 2.1 menunjukkan logo­

logo pensijilan organik. 

Rajah 2.1: Logo pensijilan organik 

Logo skim pensijilan perladangan organik 

Malaysia (Sumber: Jabatan Pertanian 

Malaysia, 2009) 

Logo produk organik USDA 

(Sumber: USDA, 2009) 

Logo makanan disahkan organik 

(Sumber: Jabatan Pertanian Malaysia, 

2003) 

Logo prod uk organic EU 

(Sumber: Kilcher, Huber dan Schmid, 

2005) 

